
作者：曾棨　明朝

本作品收錄於《列朝詩集/乙02》

唐穆宗時，遣大理卿劉文鼎出使吐蕃，道成紀武川以至龍支城，耆老千人拜且泣問天子

安否，言：「頃從軍戰敗於此，今子孫未忘唐服，朝廷尚念之乎？兵何日來？」言已，

皆嗚咽。密聞之豐州之人也。

龍支城頭暮吹角，黃雲蔽天沙草薄。

虎髯使者長安來，持麾擁蓋邊塵開。

城門盡是胡兵守，城外老人多白首。

拜迎使者雙淚流，問云天子今安否。

自言家世豐州住，少小辭家隸軍戍。

吐蕃昨日犯蕭關，胡騎長驅涇隴間。

將軍戰敗鼓聲絕，棄戈遺鏃填丘山。

自從陷沒身為虜，五十年來在邊土。

依棲部落作蕃人，生長兒孫盡胡語。

朝看烽火望中原，夜聽鳴笳憶故園。

頹垣敗屋誰家宅，斷磧荒蹊何處村。

奉使還時報天子，早遣官軍復清水。

假令年老身歸死，已免游魂作胡鬼。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

